
侍妙法。」師諭經畢，眾等人各頂禮，稽首而退。〈已上二品著於信州〉


神化無為品第八〈他經無品目者非〉

爾時元始天尊，在七寶林中，與諸仙眾，宣說靈泉丹旨，真一伭機。時有洞府群仙，無極聖眾，靈妃玉女，各捧旗幢，咸聽妙法。天尊是時，昇臨寶座，手執如意，放大光明，照滿十方，一切境界，梵宇金仙，諸大菩薩，三界群真，天龍八部，各駕雲軿，遍覆會前，承斯光明，九天無礙，霄壤徹明，飛走潛伏，悉臻化育。忽然下方災怨之氣，沖上寶林，繞蔽不散。諸天聖眾，各懷恐怖，稽顙道前，願聞法旨。天尊告曰：「今斯濁氣，充塞道境，乃是下方人民，不忠不孝，不義不仁，嫉妒欺誑，巧詐機心，奸佞狂圖，利己損人，以致九天遊奕採訪，日直糾〈音久〉察等神，通行申奏。玉帝震怒，降下瘟蝗饑饉，使民迭遭旱澇，警悟世塵，修省改過。世人不知懺悔，反生嗟怨，詆毀聖神，恚〈音惠〉恨天地，故此結鬱之氣，沖上天庭，如斯濁愚，益增魔障。」妙行真人，出班稽顙，俯伏作禮。「天尊慈仁，廣庇群生，世業迷盲，望垂憐濟。」天尊告曰：「曾有五嶽四瀆曹官，見四部洲，災愆重大，哀求玉帝，愍救眾生。已勅通妙孚佑真人下降，闡經拯拔，化度群迷。業海眾生，不改癡頑，不修己善，妄求財福，貪愛牽連，人我相爭，是非不了。勸世經文，視為故紙，愆根日重，難以拯拔。」諸天聖眾，聞天尊言，悉皆俯伏林中，垂淚悲苦，上告天尊：「塵寰赤子，利慾迷心，生值憂煎，死墮地獄，無有了期。伏望天慈，神威普化，頒符解釋，道炁同臻，聖駕俯臨，萬災悉滅。」天尊諭言：「世濁難分，不勞吾降，仍勅呂真人，再行化度，以救群生。人間善惡之事，一月一奏。改善者增祿，延福子孫；作惡者降殃，災滅家口。用彰天討，以警浮塵。」真人領旨，俯謝天恩，辭別寶林，以智慧神力，駕

